
GOUVÈNÈ CUOMO ANONSE AKÒ POU POTE ASISTANS FINANSYÈ POU VIL 
NIAGARA FALLS 

 
Plan pral minimize revokasyon anplwaye piblik ak ogmantasyon taks pandan lap pwoteje 

kontribiyab ak otorite Niagara Falls nan konfli ak kazino 
 
Gouvènè Andrew M. Cuomo te anonse jodi a Konsèy Administrasyon New York Power 
Authority (NYPA) a te apwouve yon plan pou bay èd pou Vil Niagara Falls ki pral ede rezoud 
pwoblèm bidjè ki konsènen yon konfli ki egziste aktyèlman sou revni cazino ant leta New York 
ak Seneca Nation of Indians.  Vil la te resevwa apepre $18 milyon revni anyèl cazino antanke vil 
kap resevwa anvan konfli a epi yo dwe li plis pase $60 milyon. 
 
NYPA pral akselere peman li pwomèt pou bay pou Vil Niagara Falls la nan kad renouvèlman 
pèmis 2007 pou Pwojè Kouran Niagara a. Power Authority pral konvèti  $850.000 vèsman anyèl 
li tap toujou bay vil la pandan 44 lane kap vini yo nan yon montan fofetè ekivalan ki evalye pou 
apepre $13,45 milyon.  Èd la pral pèmèt Vil Niagara Falls la rezoud kriz likidite aktyèl li a epi 
garanti vil la peye dèt li, malgre vil toujou ap konfwonte pwoblèm fiskal difisil pou lavni. 
 
"Ak Niagara Falls kap fè fas ak yon kriz ki se konsekans echèk Seneca Nation pou peye montan 
li dwe nan kad Konvansyon a, eta ap pran responsablite l pou bay stabilite fiskal, minimize 
revokasyon epi garanti founiti sèvis esansyèl yo, " te deklare Gouvènè Cuomo.  "Mwen kontan 
Vil Niagara Falls ak NYPA rive jwenn yon akò ki pral sove jòb esansyèl epi evite kontribiyab 
lokal yo peye pokase konfli Kazino a." 
 
Aktyèlman yon panèl twa moun ap abitre konfli ant Eta New York ak Seneca Nation of Indians.  
Panèl la pral detèmine si kondisyon konvansyon 2002 sou jwèt aza ant eta a ak Senecas te vyole. 
Senecas pretann leta a te vyole dispozisyon eksklizivite lè li entwodi jwèt aza kazino sou pis 
kous cheval ki pa endyen nan rejyon Lwès New York, sa ki dapre Senecas rantre nan 
konpetisyon ak jwèt ki genyen nan kazino Seneca. Depi 2009, Senecas pa peye eta a, kidonk pati 
lokal la pa jan vèse bay kominote kap resevwa yo: Salamanca, Niagara Falls ak Buffalo. 
 
Yon fwa pwosesis abitrasyon an fini, epi Vil Niagara Falls kòmanse resevwa revni kazino, Vil la 
ap kapab retounen kòb la bay NYPA epi kontinye resevwa peman anyel $850.000 li a. 

Prezidan New York Power Authority John R. Koelmel te di konsa, “Vil Niagara Falls se youn 
nan kominote kap resevwa yo pou Pwojè Kouran Power Authority’s Niagara epi se yon pwòch 
asosye nou nan kad efò Gouvènè Cuomo ap fè pou stimile devlopman ekonomik, enèji pwòp ak 
lòt inisyativ enpòtan kap nan benefis vil la ak rejyon Lwès New York.  Nou kontan ede vil la ak 
pwoblèm bidjè imedya li yo atravè modifikasyon kalandriye finansman nou te deja angaje pou li 
alaswit renouvèlman lisans pwojè Niagara a. Finansman an se pou sipòte pwojè envestisman ak 
lòt inisyativ vil la ap antreprann pou rezidan li yo.” 
 
Senatè George D. Maziarz te di konsa, “Mwen kontan anpil epi m ap remèsye New York Power 
Authority ak Gouvènè Cuomo pou èd yo pote pandan nap tann desizyon abitrasyon an. Sa fè 
lontan m ap travay dèyè rido, nan bon ak nan move moman, pou eseye jwenn kèk èd pou Niagara 
Falls, epi mwen kontan wè finansman sa a ap vini. Moun Niagara Falls viktim dezakò ant Leta a 
ak Senecas epi peman akselere sa yo pral erezman ede yo anpil nan moman kriz li.” 
 
Manm Asanble John Ceretto te di konsa, “Vil Niagara Falls te nan yon move pas, men anons jodi 
a NYPA te apwouve yon plan pou ede vil la rezoud pwoblèm bidjè aktyèl li yo, nou ka fè yon ti 
respire pandan nap kontinye eksplore solisyon alontèm pou pwoblèm fiskal vil la. Ma p felisite 
Gouvènè a ak NYPA pou aksyon yo jodi a epi nou pwomèt pou n kontinye travay ak Gouvènè 
Cuomo ak administrasyon li an pou rezoud konfli revni kazino aktyèl la.” 
 
Majistra Vil Niagara Falls Paul Dyster te di konsa, “Kòb sa pral stabilize finans vil la, sa kap 
pèmèt nou peye dèt, ak tou peye salè ak lòt obligasyon akoutèm.  Pandan nap tounen sou kaz 
depa a pou elabore yon bidjè ki gen ladan èd NYPA a, konsekans konfli aktyèl ant Seneca ak Eta 
New York sou bidjè Vil Niagara Fall ap toujou peze, men yap sètenman diminye.  Map remèsye 
Gouvènè Cuomo ak NYPA pou èd yap bay Vil Niagara Falls.” 
 
Majistra a pral prezante yon bidjè revize, ki konsidere èd NYPA a, pou konsèy minisipal la 
byento.   Bidjè a dwe vote nan dat 15 desanm 2012. 
 
NYPA te founi kouran idwoelektrik bon mache ak finansman anyèl pou Konte Niagara, Vil 
Niagara Falls, minisipalite Lewiston ak Niagara ak twa distri skolè depi 2007 lè Federal Energy 
Regulatory Commission an te pibliye pwojè Niagara yon nouvo lisans fonksyonman. Chak nan 
antite sa yo pataje yon alokasyon minimòm 25 megawatt kouran idwoelektrik bon mache, ak tou 
omwen $5 millyon chak ane nan peman dirèk kòm pati yon fon pou kominote kap resevwa. Yon 
lòt $3 milyon mete sou kote chak ane pou kominote ka resevwa yo pou sipote pwojè ki lye ak 
devlopman Niagara River Greenway. 
 
Jeneralman, NYPA ap founi plizyè santenn milyon dola benefis pou Lwès New York nan 
renouvèlman lisans 50 lane pwojè Niagara a. 

